
уыл бүгін абыр-сабыр. «Бөгенбай нағашысының
  ауылынан бәсiре мiнiп қайтыпты» дегендi естi-
ген өздерін қанжығалымыз дейтін жұрт Ақша баласына 
тұлпар жетектеткендей мәре-сәре күй кешуде. Тойсыз 
күнiн өткiзбейтiн ел бұл жолы да қол қусырып отыра ал- 
мады. Мал сойып жiберiп, жер-ошақтың астына от тұта-
тып, қазан-қа зан ас көтерді. Көршi отырған ауылдарға ат 
шаптырды. 

Елден ерек Бөгенбайдың қуанышында шек жоқ. Өз 
қызығы өзінде. Ендi оның жекеменшiк тайы бар. Иә, 
Қызылкүрең қалай болғанда да бәйгенiң алдын бермес 
сәйгүлiк атанады. Тұқымы тектi жылқыдан екен. Осыны 
армандап қазақ үйдiң артындағы ойпаңда Қызылкү-
реңді шылбырымен ұсындыра жайып, көрпеше үстiнде 
жатқан Бөгенбай шын бақытты едi. Ол тек мінген бә-
сіресіне тамсана қараумен болды. Атасының да, әкесi 
Ақшаның да әңгiмесiн әлсiн-әлсiн есiне түсіре бердi. 

– Қарғам-ау, бiздiң тегiмiз – түркi, түлiгiмiз – жылқы. 
Содан да болар, атам қазақ «Қой – береке, түйе – ғазиз 
мал, ал аттың жалына қиямет күнiне шейiн жақсылық 
байлаулы тұрады» дейдi. Жылқы – төрт түлiктiң төресi. 
Тәкаппар да сезiмтал, кербез де киелi жануар. Қазақ 
қазақ болып, ұлт атанғаны үшiн негізінен осы жылқы 
малына қарыздар. Осыншама кең-байтақ жердi бабала-
рымыз аттың жалында, түйенiң қомында жүрiп, бiлектiң 
күшiмен, найзаның ұшымен сақтап қалды. Бiзге аманат 
етiп тапсырды, – дейтiн атасы.

Сенбеске шараң жоқ. Атасы анау-мынау емес еңсе-
гей бойлы ер Есiм ханның бас сардары болған.

Бәсiре

Әкесі Ақша да:
– Жылқы малы бәйгеде, ба рымтада, көкпарда және 

жан алып, жан берiскен соғыстарда, жорықтарда, қан-
шама бiр аласапыран қырғындарда жаудың да, жара-
лы жауынгерлер дiң де денесiн баспайды. Жылқының 
тектілiгi сонда. Көп жағдайда аттан құлаған адам аман 
қалады, тiптi кейде еш жерi жарақаттанбайды. Сондықтан 
халқымызда «Есек тұяғын төсейдi, түйе шудасын төсейдi, 
ат жалын төсейдi» деген сөз бар, – дейтiн.

Бөгенбай Қызылкүреңге сүйсіне қарап сәл отырды да, 
көк шөптiң үстiне аунай кеттi. Сөйткенше қылқұйрық-
тың қоңыраудай сыңғырлаған үнi естiлдi. Ол да тайға 
ұқсап кiсiней берiп едi, Қызылкүрең бұған қарады да, 
жерге жата кетiп аунай салды.

– Мазақтаған түрiн менi. О, тентек, – дедi Бөгенбай 
күбiр етiп. – Әлi-ақ нағыз тұлпар боласың …

– Өз уақытында атақты Ескендiр Зұлқарнайын 
да Сыр бо йына келiп, мақсатына жете алмай өз елiне 
қайтуға мәжбүр болған. Өйткенi оларды шөлді, құмды 
шексiз дала, сусыздық, жолсыздық зәразап* етіпті. 
Тұтқиылдан қырғидай тиiп, шабуылдайтын да, лезде 
көзден ғайып болатын атты сақ жауынгерлерi әбден 
зықысын шығарыпты. Қанша мерген болғанымен жау
әскерiнiң сақтарға атқан оғы тимейтiн көрiнедi. Жел-
дей жүйрiктер жауға жеткiзбей кетедi екен. Әне, бiздiң 
бабаларымыз осындай жаугер болған, – дейтін әкесi.

Әңгiменiң қызығына берiлiп кеткен Бөгенбай:
– Онда Ескендiр әскерінде мергендер тобын неге құр-

маған? – деп әкесiне аңтарыла қарайтын.
– Әрине, олардың жауынгерлері әскери шеберлігі жа-

ғынан ешкімге дес бермейтін. Алайда сақ жауынгерлерін 
қанша мерген болса да оққа ұшыру оңай емес. Олардың 
тұлпарлары иелеріне оқ тигізбейтін еді. Біздің ата-баба-
ларымыз баяғы заманда он бір – он екi жасар балалары-
ның қолына садақ берiп, сала құлаш жiппен қазыққа 
байланған құлынды бес жыл бойы күнiне әлденеше рет 

*зәразап ету – запы қылу, мезі ету

ағаштың бұтағынан жасалған мамық оқпен аттырып, 
жаттықтырады екен. Сол бала он жетiге келгенде, бесті-
сіне шыққан құлын да дайындық жаттығудан өтiп, садақ 
оғын дарытпай, шиыршық атқан. Содан ұрыстарда жа-
уынгер түгiлi, оның астындағы аты да оқтан жалтаратын 
болған, – дейтін әкесi.

Өскенде Қызылкүрең сондай болса ғой …
Әп-сәтте ойына әлдене түстi ме, Бөгенбай орнынан тұ-

рып тайға қарай аяңдай басты. Жас хайуан да бала сияқты 
ғой, өзiне қарай ентелеп келе жатқан қараға осқырына 
қарап, сауырын бұрып, теппекке ыңғайланды.

– Әу, солай ма? – дедi дауыстай сөйлеген Бөгенбай. – 
Өз иеңдi тебетiн ойың бар екен ғой. Мен сенi тәубеңе кел-
тiрейiн …

Әне-мiне дегенше шылбырдан жасалған қыл бұғалық 
тайдың мойнына барып ілінді. Бөгенбайдың ауылдағы 
балалар арасында нағыз ат үйретудiң шеберi екенiн 
Қызылкүрең қайдан бiлсiн. Тай тiкесiнен шапшып ас-
панға атылғанда Бөгенбай астына кiрiп кетiп, алдыңғы 
екi аяғынан шап берiп, бiр жамбасына алып ұрды. Қос 
құлағынан ұстап, басын жерге кіргізiп жiбере жаздап, 
қолындағы елiк сапты қамшымен сауырынан шып еткi-
зiп тартып-тартып жiбердi. Көзi шарасынан шыққан тай 
денесi дiрiлдеп, бұлқынғанын қойып тыншып, момақан 
күйге түсті. 

Бөгенбай Қызылкүреңді орнынан тұрғызып, ноқта-
лап алып ары-берi жетектеп едi, соңынан монтаңдап ерiп, 
оғаш қимыл байқатпады. Тайды өзi отырған көрпенiң 
жанында жатқан жүген, тартпа, тоқымға таяу жетек-
теп кеп, жiптiктей қып ерттеді де, үстiне қарғып мiн-
дi. Бұл жолы да Қызылкүрең асаулық танытпады. 
Қара сұр, түсi суық, биiк қабақ, қыр мұрынды баланың 
айтқанына көнiп, айдауына жүрдi. Бөгенбай тебiн-
бей-ақ, ұмсына тiзгiндi қағып едi, тай майда жүріспен 
жүріп бердi.

– Сен, сен нағыз ақылды тай екенсiң ғой. Әлден-ақ 
күш көрсеттiм бе саған? Тұлпар болар қылқұйрықты 
бестiсiне дейiн еркiн жiберу керек деген ғой үлкендер. 

Оны қалай ұмытып кеттiм екен, ә? Жә, кешiр ендi. Саған 
жасаған зорлығымның басы да, соңы да осы болсын, – деп 
Бөгенбай тайымен адамша сөйлесіп жүрiп, тартпасын 
босатып алып, лақтырып жiбердi де, Қызылкүреңнің 
жүгенiн сыпырды.

– Ал, ендi сен бостандықтасың. Ренжiмейсiң ғой ма-
ған, –  дедi ант қабылдағандай боп.

Тай жанынан ұзай бердi. Әлгiде гi құқай көрсеткен 
қара дөйден құтылдым ба, құтылмадым ба дегендей, 
сәл уақыт мойнын бұрып Бөгенбайға қарады да, кенет 
құйрығын көтерiп, басының еркіндігін тойлағандай Бө-
 ген өзені бойындағы көкорайлы шалғынды айнала ша-
уып, жұл дыздай ақты. Бөгенбайдың ойына сонау бiр 
ақсақалдар жиылғандағы әңгіме түсті.

– Атбегілер деген көреген әрi бiлгiр болады. Оларға 
аттың тұяғын көру де жеткiлiктi. Соған қарап-ақ бәрiн 
болжайды. Көзбен көрiп, қолмен ұстағандай анық ай-
тады. Жылқы атаулының пайғамбарлары дерсің. Сон-
дықтан да аттың иелерi бәйгеге қосатын тұлпарын 
тұяғына дейiн жабулап, сырт көзге көрсетпейдi, – деген 
еді Жабал қарт.

Одан әрі топ қария дуылдасып Қамбар ата түлігін 
мақтап жөнелсiн. Бiрi жылқы малдың патшасы десе, 
ендi бiрi жыл қыны жетi қазынаның бiрiне жатқызды.

Қызылкүреңнің ары-берi ойнақтағанына көз са-
лып тұрған Бөгенбайдың ту сыртынан әлдекiмнiң көк 
шалғынды сусылдата басып келе жатқан аяқ алысы 
естiлдi. Сөлi кетіп, ендi-ендi қатая бастаған шүйгiн шөп 
бырт-бырт етiп дыбыс шығарып сынып жатқандай.

– Әй, Бөген, сен тура жылқымен туыс адам сияқтысың. 
Әкем үнемі солай дейдi. Тiптi сенде жылқының иiсi бар 
дегендi қоңырсытады. Түсiнбедiм, ол не дегенi? – дедi 
Көлбай ежелгi қырсық, қыңыр сөзiн бастап.

Шынында өзiне тете осы ағасының мiнезi қызық. 
Оны көр генде құрбы-құрдас атаулы сонадайдан қа-
шып, әйелдерi аяғының ұшымен жүрiп қызмет етедi. 
Жезделерi де Көлбайдың аты аталғаннан-ақ зар қағады. 
Балдыздығын жасап, қалжыңдаған боп, аттарының 

*мініс – мінетін ат, көлік

жүгенiн сыпырып бос қоя  бередi. Не болмаса мінісінің* 
ер-тоқымын терiс ерттеп қояды. Тіпті кейде атының 
шап айылын босатып, жезделерiн талай рет ат бауы-
рына да түсiрген. Қойшы, әйтеуір жасамайтыны жоқ. 
Жеңгелерiнiң көрген күнi де осы.

Қайткенде Көлбайға «бағынуы» керек. Әйтпесе, жағ-
дайла ры қиын. Әкесi де Көлбайға қой демейдi.

Сонау бiрде ағасы Қалабай Көлбайға:
– Мына тiрлiгiң ұят қой. Үйге жезделерің келсе, зар 

қағатын болды, – деп ескерту жасаған.
Iнiсi ағасының бұл сөзін құлағына да iлмедi. «Ойы-

нын» қоймаған соң тіпті бiрде Қалабайдан қамшы да 
жедi. Бүкiл ауылды басына көтерiп жылап, елдiң бере-
кесін алған соң әкесi Ақша:

– Әй, Қалабай-ай, осыған тиiспешi, шат-шәлекейiңдi 
шы ғара ды, – деген.

Мұны естiген Көлбай одан сайын құтырынып алды. 
Алайда ол да тиiсетiн адамына ғана тиiседi.

Бекдауыл деген жездесi нағыз алыптың өзi. Бал-
дызының қалжыңын шыбын шаққандай көрмейтiн. Бiр 
жолы мiнген атының шабына қурай жүгіртіп мөңкiтiп, 
байқаусызда жездесі ат үстiнен ұшып түскен.

Ашуланған Бекдауыл Көлбайды ұстап алып, шың-
ғыртты дерсiң. Содан берi оның маңайына қарыс аттам 
жақындамайды. Есбике жеңгесiнен де аулақ жүредi. 
Оған «шымшуыр» деп ат қойып алған. Шамасы, ол да 
Көлбайды тәубесiне түсiрсе керек.

– Әй, қара дәу, не жаңалық естiдiң? – дедi көрпешенiң 
үстiне етбетінен жата кеткен Көлбай. Iнiсiне қойып алған 
аты – «қара дәу». Бөгенбай ағасына жалт қарады. – Бiз 
атажұртқа – Қоржынкөлге көшедi екенбiз. Әкем солай 
деп жүр, – деді сөзін жалғастырып.

– Шын ба?
Көлбай алдымен басын изеп алып, артынша сұраққа 

жауап қайырды:
– Жаз аяғында қозғалатын сияқтымыз.

– Қап-ай, Бөгендi тастап кетемiз бе? Қимай отыр ғаным-
ды  қарашы, – дедi Бөгенбай Көлбайға мұңын айтып.

– Қайтесiң. Ата-бабаның қонысы. Әкем мен шешем де 
сол жақты көп айтады ғой, аңсайтын сияқты. Мәселен, 
менiң де Бөгеннен кеткiм жоқ. Қарашы жан-жағыңа. 
Биiк тау, асқарға өрмелеген қарағай. Таза ауа. Салқын 
самал. Бiр уақыт Бөгеннiң сылдырына құлағыңды тосып 
көршi. Қандай ғажап. 

– Ал Қоржынкөл маңайы, менің естуiмше, ұшы-
қиырсыз жазық көрінеді ...

Көлбай iнiсiнiң сөзiн орта жолдан бөліп кеттi.
– Онда Ерейментау деген тау бар ғой.
– Бiлемiн. Ол мына Қаратау сияқты биiк емес қой.

– Әкемнiң айтуынша, Қоржынкөл атамның аталарының 
қыстауы екен. Жаз жайлауы – Қарағайлының маңайында 
Бибатыр дегенге таяу жер. Ол жаққа Көкшетауды басып 
өтiп, көшiп-қонып жеткен. Мүмкiн ол жақ та әдемi шығар. 
Қанжығалымын, арғынмын дегендер түгел қоныс аударады 
екен, – дедi Көлбай.

– Ендi қалай деп ең. Ертеңгi күнi қалмақтар шапса …
– Тәйт! Тiлiңе шоқ түссiн. Жамандық шақырма, қара 

дәу …
– «Жау жоқ деме жар астында, бөрi жоқ деме бөрiк 

астында» деген, – деп Бөгенбай мақалдап қойды.
– Пәлесiнен аулақ, – дедi Көлбай шошып түсiп.
– Естуiмше, тау асып келген қалмақтар, әсіресе, ер 

балалар ға өш дейді. Көзіне түскенін аямай, басын шауып 
алады екен. Неткен қатiгез, қанiшерлер, ә?

Көлбай Бөгенбайға қабағын түйе, өңi қуарып, жағы 
суа лып, ендi не iстедiк дегендей дәрменсiз күйде мойнын 
бұрды.

– Сонда не iстеу керек? Көздi бақырайтып қойып, 
қалмақ қа басымды кесе ғой деп ұсынамыз ба? Намыс 
қайда? Сауыт киiп, арқаға садақ iлiп, Қызылкүреңге мi-
нiп жауға қарсы шаппаймыз ба? – дедi жiгерленiп кет-
кен Бөгенбай.

Дауысы зорайып, құдды тұғырынан түлеп ұшқан 
қыран дай. Сұстана шыққан үндi естiген Көлбай iнiсiне 

таңдана көз тас тады. Ол қабағын түйсе, бұл да қабағын 
түйiп:

– Пах, пах! Сен бар ғой, сен тура әкемнен аумайсың. 
Рас, ей. Келбетiңе сүйсiнiп кеттiм, – дедi ағынан жарылып. 
– Шы нында бiз Қалабай, Майбасар, Тайбасар, менiмен 
сен атқа қонсақ, кәдiмгiдей-ақ бiраз күш екенбiз ғой …

Жауап орнына Бөгенбай басын изедi. Әншейiнде жас 
баладай тынымсыз Көлбай бұл жолы үлкендiк танытып, 
Бөген байдың мазасын алмады. Бұл екi ортада iнiсiнiң 
«сол күнге тезiрек жеткiз, Құдайым» деп күбiрлегенiн 
естiген жоқ.

– Көлбай, Көлбай! Бiр нәрсе айтсам, елге жариялап 
жүрмейсiң бе? – дедi Бөгенбай Қаратаудың ұшар басына 
қарап әлдененi ойлап отырған ағасына.

– Айта ғой. Аузымнан сөз шықса, айдалаға қаңғып 
кетейiн.

Бөгенбай бауырына өкпелеп, аузын томпайтып терiс 
қара ды. Оған Көлбай қиястанып жауап берiп отырғандай 
көріндi.

– Ау, Бөген, мен саған құлағымды тiгiп отырмын ғой.
Құдай ақы, шыным. Өтiрiк айтсам, оңбайын, – деп Көлбай 
қолымен мойнын қамшылады.

– Шын айтам, сен ертең мазақ қылып жүрмейсiң бе? 
– дедi iнiсi сабырмен.

– Оллаһи, биллаһи! Мен жезделерiм мен жеңгелерiме 
әдейi тиiсемiн ғой. «Бұралқы сөз күлгенге жақсы» дейдi 
атам. Оның үстiне өздерi де тыныш жүрмейдi.

– Әй қайдам?
– Түу, сенбейсiң бе? Олар жұрт көзiнше момақан бола-

ды, былай шыға маған көресіні көрсетедi, – дедi Көлбай.
Екеуi сәл уақыт үнсiз қалды.
– Сен менiң Қызылкүреңімді сынадың ба? – дедi 

Бөгенбай сәлден соң. – Жақсы ат болатын сияқты.
– Солай шығар. Кiм бiлiптi оны?
– «Жақсы ат – жарым патшалық» дейдi атам.
– Е, қойшы.
– Қоятын ештеңесi жоқ. Жылқы атаулының лай су 

iшкенiн көрдiң бе? Тіптен тұмсығын да малмайды.

– Солайы солай…
– Мiне, жылқыны тектi дейтiнi сондықтан. Ойыңды 

тез ұғады. Қазақ жылқы малын аса құрметтейді.
– «Жақсы ат – ер қанаты» дейді емес пе? Сенiң кү- 

реңің де нағыз батыр мiнетiн тұлпар болып шықса ғой.
Бөгенбай ағасының жүзiне ұрлана қарады. Осы шын 

айтып отыр ма деген күдiгi де жоқ емес. Көлбай қолына 
ұстаған елiк сап қамшысының шашақты ұшын жерге 
қадап, шұқшиып кетiптi.

«Иә, тұлпар болып шықса ғой» деген бауырының сөзiн 
күбiрлей қайталады. Сөйткенше құбыла беттен күмiс қо-
ңыраудай сыңғырлаған Қызылкүреңнің кiсiнегенi естiл-
дi. Бөген суына беттеген топ тай-байталдың iшiнен ерек 
шығып, басын көтерiп, «Ей, Бөгенбай ием. Мен алысқа 
ұзаған жоқпын. Iздесең жаныңдамын» деп белгi берген-
дей. Бөгенбай қолын бұлғап дауыстап қалғанын да өзi 
байқамайтын сияқты. Көлбай:

– Әй, Бөген. Осы сенiң жылқы «жының» бар, – деген 
сөзiн осымен екiншi рет қайталады.

Бөгенбайдың бар ниетi Қызылкүреңге ауып, ағасы-
ның сөзiн аса ден қойып тыңдай да алған жоқ. Тай тұнық 
та, мөлдiр ағынға әлсiн-әлсін бас қойып сәл тұрды да, 
топтан бөлектенiп ойнақтай жөнелдi.

– Әне, менiң Қызылкүрең тайым. Нағашымның маған 
сыйлаған бәсiресi, – дедi мақтанған Бөген.

– Тайым дегенше, тұлпарым десеңшi, – дедi Қы-
зылкүрең нің тiрлiгiне мәз болып елеңдеген Көлбай.

– Иә, солай дейiншi. Тұлпарым менiң, – деп күбiрледi 
Бөгенбай.

Оның бұл үнiн сыбыр еткен жел шартарапқа жаяр-
дай жұлқынып екiлене жөнелдi. «Тұ…л…пар…ым... 
ме…нiң!».



15

 өгенбай әр таңды өзiнше қарсы алады. 
Ертеңгiсiн оянып, түңдiктен аспанға көз тiгiп, 

түндегi самсаған жұлдыздың ғайып болғанына өкiнiп, 
сәл уақыт жатып, кеуде сiн көтередi. Қатарында жат-
қан аға-iнiлерiн түгендеп, барына көзi жеткен соң, 
ақырын ғана көрпенi ысырып, орнынан тұрып сыртқа 
беттейдi. Есiктi ашып жiберiп, қиырдағы көкжиекке 
көз тiгедi. 

Таң атудың аса бiр құпиясы жоқ. Шолпан туып, бi-
раз сайрандап, жанары өше бастаған сәтте қаракөк 
аспанның жермен шектескен тұсынан ақ шапақ белең 
бередi. Сөйтедi де әлгi ағараң тартқан тұс аумақтанып, 
аспанға жайыла бастайды. Құдды ақ жамылғылы сан 
мың сарбаз қара киiмдi жау әскерiн түре қуып бара 
жатқандай. Сөйте-сөйте жарты аспанды кеулеген ақ таң 
Бөгенге жетедi. 

Түнiмен тыныштыққа ұйқы бермей мазалап, iңгәла-
ған сәби – мөлдiр ағынның үні айқындала түседi. Осы 
бiр сәтте тауға көз салыңыз. 

Шаруасы сәтiмен бiткен жайдары қарттай көз ал-
дыңда еңсесiн көтерiп тұра қалады. Сынық айнадай 
жылтылдаған сан сәуле әсем бiр аспан шатырлы үйге 
жағалай iлiп тастаған шырағдандарды елестетедi. Қа-
ратаудан бетiңдi сипаған жiбек самал еседi. Салқын ауа, 
тербелген дала …

Бұл күні де күндегі әдетімен Бөгенбай далаға бет 
алды. Алдыға аттай берiп, артына бұрылды. Түнiмен 

Ата жаудың басын 
кескен алдаспан

қыңсылап, әлсiн-әлсiн ұлып маза бермеген Жолдыаяқ 
табалдырықтың көзiнде жатыр екен. Үстi-басы қан-қан. 
Екi аттап, итке жеттi.

– Айналайын, күшiгiм-ау, саған кiм тиiстi? Қасқыр-
мен арпалыстың ба? – дедi.

Сонан соң ары-берi айналып көрдi. Әлдекiмнiң қы-
лышы ның жүзi жон арқасын тiлiп өтiптi, бірақ терiсi-
не терең бойламапты.

– Жазығы не мақұлықтың? Түз тағысы болса бiр жөн. 
Алысқа ұзап шықпайтын ауыл төбетi. Қалай ғана қара 
ниеттің қылышына тап болдың екен?

Обал-ай… Кішкенесінен асыраған күшігі. Көзiн аш-
пай тұрып, көршi ауылдан алып келiп едi. Жолдыаяқ-
тың жарасын таңып жүрiп те, есiк көзiндегi тулақтың 
үстiне жатқызып жатып та Бөгенбайдың ойынан күдiк 
тарқамай қойды. Жалпы бұл түнi маңайдағы ауылдың 
итiне маза болмап еді.

Таңертеңгi астан соң Бөгенбай әкесiне Жолдыаяқтың 
жайын баяндаған. Шаршап келген әкесi бұған аса мән 
бермедi. Тек баласын өрiстегi атын әкелуге жұмсағанда 
барып:

– Әй, Бөген! Жалпы сақ болғандарың жөн. Қылыш-
тарың қында жүрсiн. Жаудың жақын жүрмесiне кiм 
кепiл, – деді сыбырлай сақтандырып. Мұнысы әйелдер 
мен қарттар естiмесiн дегенi болса керек.

– Ұқтың ба? – дедi сонан соң. – Ауылдан ұзап шығар 
заман емес. Жылқыға да көз салып жүрiңдер.

Түстен кейiн әкесi қабағын түйген күйi Әлденбай-
ға балаларды тапсырып, шоқырақ желiске түсiп, ұзап 
кеткен.

Келесі күні ертеңгісін Бөгенбай Қызылкүреңді алыс-
тан бiр көрмек боп сайға түстi. Тобылғы топтала өскен 
қыраттан жылқы малын көре алмай жүрегi су еттi. 
Жүгiрген бойы қыратқа шығып, жан-жағына асыға көз 
тастады. Қылқұйрық атаулы зым-зия, жердiң жарығына 
түсiп кеткендей. Жүгiре-жүгiре беткейдегi қалың қара-
ғайға жеттi. Жылқы атаулы ұшты-күйлi. Сырғыған 
күйi сай табанына түстi. Қыбыр еткен тiршiлiк жоқ. Бiр 
күннiң iшiнде осындай жұмбақ өзгерiс болады екен-ау. 
Жүгiрген бойы үйге жеттi. Үш бауырының ойына ештеңе 
кiрiп-шығар емес. Ұйқыны соғып жатыр.

– Әй, жiгiттер! Тұрыңдар! Маңайдағы жылқы атаулы 
зым-зия. Ниетi бұзық адамдар айдап кеткен сияқты.

Қорқынышты хабар әкелген дауыстан бәрi оянып, 
бастарын жас тықтан жұлып алды. Әуелi кiшкентай 
Тайбасар да еркек екендiгiн танытып, ағаларымен қоса 
орнынан атып тұрды.

Бұл екi ортада дәл iргеден ат тұяғының дүрсiлi естiлiп 
қалды. Бауырларын асықтырған Бөгенбай артына қарап 
үлгере алмады.

– Жау шапты! Мына жатыстарыңа жөн болсын, – де-
ген Әлденбайдың айғайы естiлдi. Үлкен кiсiнiң осынша-
ма мазасызданғанын Бөгенбай аса жақтыра қойған жоқ.

– Не дедіңіз, аға! Елдiң зәресiн алмай жөнiн айтса-
ңызшы, – деп жеңiнен тартты.

Мына оқыс әрекет Әлденбайдың мысын басты ма, кiм 
бiлсiн, мұртты қара күбiжiктеп қалды.

– Батыр кеше ханның шақыртуымен кеткен. Аңдып 
тұрғандай мыналардың қорлығын-ай, – дедi.

– Кiмдi айтасыз?
– Қалмақты ше? Сауын ауылындағы әйелдер мен бала-

ларды түгел айдап кетiптi.
– Не дейді? Еркектер қайда?
– Үш-төртеуiн шауып тастапты. Қалғанынан хабар жоқ.
– Басқа ауылдар бiле ме мұны?
– Әлгiнде естiп, баласы бар, шағасы бар, Ойрантөбеде 

жиналып жатыр.
– Онда кеттiк. Мiнiстi қайттiк?
– Жылқыларды да түп-түгел айдап кетiптi. Қалабай, Көл-

бай үшеуiңе екi ат жарар. Мiнгесiп аласыңдар жеткенше ...
– Қозғалдық онда.
Бөгенбайдың iшi қан жылады.
– Қызылкүрең тайым да қолды болды ғой? – дедi iшi-

нен күбiрлеп, әлi де сенер-сенбесің білмей. – Майбасар мен 
Тайбасарды қанжығалының бiр үйіне тастап, ары қарай 
жауды табу керек.

Бөгенбай аттан қарғып түстi де, сай iшiндегi жалпақ 
алаңның ары-берiсiне байыптап қарады. Анадай жердегi 
алаңқайда сырық басында үлкен садақ пен қорамсақ iлулi 
тұр. Он шақты жебенiң басы қылтиып көрiнедi. Бұл жердi 
Ойрантөбе деп атайды екен.

Жиналып жатқан жұрттың айтуынша, осы төбеде әкесi 
Ақша батыр сарбаздарымен таң бозынан ат ойнақтатып, 
найза шаншысып, қылыштасып жаттығу өткiзедi екен. 
Атын да затына қарап қойған болар. Ары таман жүре бас-
тап едi, анандай жердегi жалпақ тақтайшаға жабысты-
ра тартып iлген терi нысананы көзі шалды. Бұған қатты 
қуанып кеттi. Қорамсаққа қол салып, қозыжауырын жебе 
алды. Иығындағы садақты алып адырнасын тартып көрiп, 
оғын орналастырды. Әкесi сыйлаған кәдiмгi соғыс садағы. 
Тiзерлеп отыра қалып нысанаға көздедi. Ернiне күрек тiсiн 
қадап, ышқына тартып қалды. Жебе нысанадан асып ба-
рып, алаңқайдың үстiнің шаңын бұрқ еткiзе қадалды.

– Масқара, ұят болды ғой мынау, – деп күбiрледi. – 
Мерген бала атанғаны қайда? Көлбай ағасының мұның жа-
нында тұрмағанына шүкір. Анау жиналған топ та оны көрсе, 
мазақтап күлетiн едi.

Жан-жағына ұрлана қарап алды да, екiншi жебеге қол сал-
ды. Әлгiнде терiсiне сыймай ашуланып, садақты лақтырып 
жiберiп, бетiн басып отыра кеткен. Садағы анандай жерде жа-
тыр. «Менiң жазығым жоқ» дейтiндей. Қаруын қолына қайта 
алды, қайта көздедi. Қолы дiрiлдеп, көз алды мұнартатын 
сияқты ма? Адырнаны тарта алмады. «Тигiзе алмаймын деп 
қорқып тұрсың ба?» дей ме, босаған адырна дiр-дiр еттi.

– Тигiземiн, – дедi кiжiнiп өз-өзіне.
Адырнаны шiрене тартып қап, көзiн жұмған күйi тұрып 

қалды. Екі ара жиырма қадамдай болатын. Бiр аттап, екi ат-
тап алдыға қарай жүрдi. Адамның әрбiр басқан қадамының 
мұншама зiл боларын кiм бiлген. Санап барады, ойлап бара-
ды. Бiр қадамы «тидi» десе, екiншi адымы «оғың лағып кет-
тi» дейтiн сияқты. Нысанаға жете бере көзiн ашып қалып, 
қайта жұмды. Сонан соң қолын созып терi керiлген тақтаны 
қолымен сипады. Үмiт алдамапты. Нысананың дәл орта-
сында дiр-дiр еткен қозыжауырын жебе тұр.

– Жарадың! – дедi дауыстап жiберiп. – Бәсе, дәлдегенiм-
дi құр жiбермеушi ем ғой …

Осы кезде керней үнi естілді. Жиналуға шақырған белгi. 
Әркiм өз шаруасына берiліп кеткенінен бе, Бөгенбайға еш-
кiм назар аудармапты.

– Сапқа тұрыңдар! – деген әлдекiмнiң дауысы естiлдi. 
Бөгенбай шеттеу тұрған Сансызбай деген сарбаздың жаны-
на келіп сапқа тұрды.

– Әй, батырым! Әлi бесiктен белiң шықпаған баласың. 
Мұның не? – дедi көршi ауылдағы анасының немере бауыры.

– Қалмақтар Қызылкүреңімді алып кетiптi, – дедi 
Бөгенбай ашулы үнімен. Қатарда тұрғандар ду күлдi.

– Батыр балам не дейдi, домбырам не дейдi. Мұның 
тайын алып кетiптi, – деп кекеттi ел iшiнен әлдекiм.

Жанарынан ұшқын от жылт еткен Бөгенбай саптың 
алдына шықты да:

– Жаңағы мақалшы кiм? – дедi қатқыл дауыстап.

Шамасы, әлгiндегi ұзын тiлдi жiгiт алғашқыда Бө-
генбай ды ойын баласы, еркелеу өскеннің бiрi ме деп 
қалса керек, жа уырынды, кең иықты, еңселi қара сұрды 
көргенде, әлдене деу ге бата алмай, үнсiз қалды да, сәлден 
соң қақалып-шашалып барып:

– Мы…науың ө…зi ба…ланың н…ары… ғой, – деп сө-
зiн әрең аяқтады.

Жiгiттер күлiп едi, Бөгенбай әлгiнiң сөзiнен ыңғай-
сызда нып, төмен қарады да, атын тебiнiп қалып, саптағы 
орнына қайта тұрды. Қанжығалылар ауылына бас-көз 
боп Ералы деген Ақша батырдың жиенi қалса керек:

– Жiгiттер, қанға – қан, жанға – жан. Бала-шағамыз-
ды қалмаққа құл қылғанша, өлгенiмiз жақсы емес пе, – 
деп дауыс тап қалды.

Ақша балаларына да ат берiлiп, топқа алынды.
Мiне, содан берi бiр күн өтiп, түн келдi. Қазақ ауыл-

дарын тонап, бала-шағаны алдына салған зорлықшыл 
қалмақтар Қаратаудан асып кете қойған жоқ. Себебі 
жол жалғыз. Долананың да асуынан өте қойған еш-
кiм байқалмайды. Шамасы, олар сай-сайдағы қалың 
тоғайлардың iшін паналай тұрып, түннiң бiр сәтiнде тау 
аспақ. Қазақ жасағы асу басына қарауыл қойып, қыбыр 
еткенге құлақ тiгiп отыр. Азығы – тасқуырдақ*.

Доланадан бастау алған кәусар бұлақ екпiндей ағып, 
қыз күлкiсiндей сыңғырлайды. Тәуiптiң таспиғындай 
жалт-жұлт етедi. Таудың әтiр сепкен самалына балапан 
жапырақтар сырын айтқандай.

... Өткен жылы ауылдың көп қарасирағы Долана-
ның беткейінен бүлдiрген терген-тін. Ол да бiр қызық 
шақ екен ғой. Дәл қазір сол күндердiң ауылы алыс-
тап кеттi. Ойпыр-ай, осы адамдар не үшiн бiрiмен-бiрi 
қырылыса бередi екен. «Бiр бұзығы, қараниеттiсi соғыс 
бастап, қалғандары соның соңынан ередi» деушi едi 
қанжығалының қарттары. Көптi көрген көне көздер бiл-
месе айтпайды ғой.

*тасқуырдақ – етті турап суға салып, оның үстінен қыздырылған тастар-
ды салып отырып қайнатып пісіретін тамақтың түрі

– О, Құдай, жарылқай гөр, қолдай гөр, – деп Бөгенбай 
күбiрлеп, еңкейiп тұлыпты* суға салды.

Су толған соң нар тұлыпты «әуп» деп арқасына өңгеріп 
алып, алға қарай аяңдады. Кенет құбыла беттегі сайдың 
ішінен жылт еткен оттың сәулесі көрiндi де, жалп етiп өштi. 
Артынша қайтадан сәулеленді де, ұштанып барып сөндi.

– Мыналар дәу де болса қалмақтар, – дедi сонан соң сы-
быр етiп. – Түнде от жағатын басқа кім бар?

Дәл бүгін жүз қаралы жасаққа бетегесi мен селеуі 
қалың шүйгiн жайлау азықтарын да тауып бердi. Сәтi 
түсiп, қанжы ғалары қанданып бiр-екi таутеке атып алған. 
Соны жақсы ырымға жорыған шоқша сақалды кегежiм 
тартқан қарт:

– Тасқуырдақ жасалық. Құдай жолымызды оңғарады 
екен, – деп қуана дауыстап жiбердi. – Адамдарымызды бо-
сатып алып қайтады екенбiз.

Осы сәтте су арқалап жеткен Бөгенбай:
– Анау сайдың ішінен жылтылдаған жарық көрдiм, – 

дедi тұлыпты жерге қоя берiп. – Тастың тасасына қалқалап 
от жаққан солардың өзі. Әлгiндегi жылқының кiсiнегенi де 
тегiн емес екен.

– Алдымен тамақтанып алайық, – дедi Нұралы. – Сонан 
соң көрермiз тағы.

Оразалы қарт қазаншұңқыр тастың ойығына су құйып 
бiр тазалап алды да, қайтадан су толтырды. Үш-төрт жiгiт-
тiң басын қосып ет туратты. Жылбысқы* ет күрең тартып, 
кебірси бастапты. Қураған көп бұтақты бір жерге үйіп, 
оның үстіне жұмыртқадай домалақ қорым тастарды салып, 
от тұтатты. Қу бұтақтан ағаш шөмiш жасады. Туралған ет-
тi қазаншұңқыр тасқа құйылған суға салып, Оразалы қарт 
алақанын бiр-бiрiне үйкеп отыра кеттi.

Бөгенбай жанарын аспанға қадаған қалпы шалқасы-
нан жатыр. Самсаған көп жұлдыздың бiрi аспанды қылдай 
жарып ұзын ақ жолақ жол салып барып өштi. Мүлгіген 
тыныштықты бұзып, әлдеқайдан үкiнің қорқынышты үні, 

*тұлып – мал терісінен жасалған дорба
*жылбысқы – жаңа сойылған малдың жасық, былжырақ еті мен терісі




